Avgerð frá Skatta- og avgjaldskærunevndini frá 5.05.2008 

Mál nr. 08-03-31-55
- stuðul til meirvirðisgjald av lønum 

- egin bústaður

- lóg um stuðul til bygging 

- umvæling av egnum bústaði § 1

Samandráttur:

Skatta- og avgjaldskærunevndin avgjørdi at staðfesta avgerð hjá Kommunalari Skatta​kærunevnd at nokta stuðul til meirvirðisgjald av lønarútreiðslum. Avgerðin verður grund​að við, at húsini verða ikki mett at lúka treytina at vera egin bústaður, tí eigar​ar​nir hava annan bústað og ikki hava konkreta ætlan um at seta búgv í húsunum í næstu framtíð.

Avgerð:

Upplýst er í málinum, at keypararnir í 2005 keyptu eini hús í Føroyum. Í 2007 søkti kærarin 

um stuðul fyri meirvirðisgjald í samband við útskifting av oljufýri í hesum húsi. TAKS nokt​aði stuðul vísandi til, at talan var ikki um egnan bústað.

Henda avgerð varð kærd til Kommunala Skattakærunevnd, sum staðfesti avgerðina hjá TAKS.

TAKS vísir á, stuðul er noktaður við teirri grundgeving, at húsið er eitt summarhús hjá teim​um, og tí er ikki talan um egnan bústað.

At talan skal vera um egnan bústað er beinleiðis krav í lógini, sí § 1 í løgtingslóg nr. 58, frá 7. juni, um stuðul til bygging og umvæling av egnum bústaði. Við egnan bústað skilir TAKS sum verandi ella komandi skattligi bústaðurin tvs. miðdepilin fyri lívsáhugamálunum.

At talan er um viðlíkahald av summarhúsunum kann staðfestast við, at kærarin og hjúnafelagi hansara, sambært danska fólkayvirlitinum, hava búð í Danmark í meira enn 30 ár, og at ongin ætlan er um at flyta til Føroya.

Kærarin vísir m.a. á, at tá hann í sínari tíð søkti um stuðul, skuldi hann viðleggja skeytið sum dokumentatión fyri, at hann var eigari, men ikki, hvar hann var skrásettur sum búsitandi. Hansara meting er tí, at man í lógini ikki hevur havt ætlan um at tryggja sær, at ein býr á adressuni, meðan bústaðurin verður settur í stand, ei heldur, at man hevur ”folkeregister​adresse” har. At hann júst nú býr í Danmark og ikki í Føroyum, kann tí ikki vera nokk til ikki at geva honum viðhald.

Kærarin vísir á, at TAKS hevur noktað stuðul við teirri grundgeving, at húsið er eitt summar​hús, og tí er ikki talan um egnan bústað. Hann vísir á, at húsið ikki er eitt summarhús, men eitt heilárshús. Tey eru við at seta húsið í stand og hava enn ikki tikið støðu til um, ella nær, tey flyta til Føroya. Sostatt er tað ikki rætt, tá TAKS skrivar, at tað kann staðfestast, at talan er um viðlíkahald av summarhúsi, og at ongin ætlan er um at flyta til Føroya. Avgerðin hjá Skatta- og avgjaldskærunevndini.

Sambært § 1 í lóg um stuðul til bygging og umvæling av egnum bústaði hevur persónur, sum byggir ella umvælir egnan bústað, rætt til stuðul eftir hesi lóg. Stuðul verður bert latin til egnan bústað, og tað er tí spurningurin, um húsini kunnu metast at vera egin bústaður hjá kæraranum.

Viðmerkingarnar geva onga vegleiðing til tulking av, hvat er egin bústaður, men TAKS upp​lýsir, at tey við egnan bústað skilja verandi ella komandi skattliga bústaðin tvs. Miðdepilin fyri lívsáhugamálunum.

Upplýst er, at kærarin býr í Danmark og hevur búð har í meira enn 30 ár. Greitt er soleiðis, at tey búgva ikki í hesum húsunum, og einasti møguleiki fyri at lúka kravið um egnan bústað er tí, at talan kann sigast at vera um teirra komandi skattliga bústað.

Minsta treytin fyri at fáa stuðul til meirvirðisgjald av egnum bústaði í einum slíkum føri, har viðkomandi ikki býr í húsunum, sum verða umvæld, tá umvælingin fer fram, má vera, at við​komandi hevur eina konkreta ætlan um, at húsini skulu vera komandi skattligi bústaðurin hjá viðkomandi.

Kærarin hevur sjálvur upplýst, at tey hava ikki tikið støðu til, um ella nær tey flyta til Føroya. Upplýsingarnar geva tí ikki grundarlag fyri at seta til síðis tulking hjá TAKS um, at talan er ikki um egnan bústað í hesum føri.

Skatta- og avgjaldskærunevndin avgjørdi at staðfesta avgerðina hjá Kommunalu Skatt​a​kærunevndini. Avgerðin verður grundað við, at húsini verða ikki mett at lúka treytina um at vera egin bústaður hjá kæraranum, tí eigararnir hava annan bústað og ikki hava konkreta ætlan um at seta búgv í húsunum í næstu framtíð.

